Шагыйрә Роза Солтанова белән очрашу кичәсе
(Римма Мирхәт кызы Җиһангирова, Әлмәт муниципаль районы Яңа Нәдер урта мәктәбе, татар теле һәм әдәбият укытучысы)

Максат: 1. Укучыларны Роза Солтанованың иҗаты белән таныштыру
2. Әлмәт шәһәрендә яшәүче якташ мөгаллимә-шагыйрә иҗатына кызыксынучанлык һәм китап укырга омтылыш тәрбияләү.

3. Иҗади сәләтне үстерү өчен мәйдан ачу, этәргеч бирү.
Җиһазлау: Роза Солтанова китапларыннан күргәзмә, шигырьләре буенча ясалган рәсемнәр, җыр язмалары.

Кичә барышы.

Тыныч кына музыка уйный.

1 укучы “Шөкер булыйк камиллеккә” шигырен сөйли.

2 укучы “Әгәр калдырсам гөл чәчеп” шигырен сөйли.

А.Б. Хәерле көн, хөрмәтле кунаклар, укытучылар, укучылар! Бүген бездә кунакта сез яңа гына тыңлап үткән шигырьләрнең авторы, Әлмәт шәһәрендә яшәп иҗат итүче мөгаллимә-шагыйрә Роза Гәрәй кызы Солтанова. Әйдәгез аны алкышлап сәхнәбез түренә чакырыйк. Рәхим итегез, Роза ханым.

Кайсы яктан сиңа карасам да,

Өстәл өсте кебек тигезлек.

Бөтен яктан күтәрелеп таудан,

Кайту өчен кирәк җитезлек.

Кай якта бар бездәгедәй матур

Ашказар күк сихри урманнар,
Салкын сулы гаҗәп тау чишмәсе,

Шарлавыклы кырлар, болыннар.

Уңган халык, яшь наратлар белән,

Урап алган барлык урманны.

Калын дәфтәр кирәк җиләк-җимешләрне

Язу өчен, анда булганны.

Роза Солтанова Әлмәт районы Сабанчы авылының әнә шундый матур табигать кочагында мөгаллимнәр гаиләсендә дөньяга килә. Туган ягы гүзәллегенә, игенче һөнәренә гашыйк кыз башта агрономлыкка укып, шул һөнәре буенча 3 ел эшли. Аннары ул Казан дәүләт педагогика институтының биология-химия факультетында белемен күтәрә. Диплом алгач, Әлмәт районының Кичучат авылы мәктәбендә, Бөгелмә шәһәренең 2 нче санлы интернатында , шул ук каланың 9нчы санлы мәктәбендә балалар укыта-тәрбияли. 1997-2006 нчы елларда Роза Гәрәй кызы яңадан Әлмәт районында Тайсуган һәм Югары Мактама авыллары мәктәпләрендә мөгаллимлек итә. Бүгенге көндә - лаеклы ялда.

Роза Солтанова – укытучы-шагыйрә. Балалар тәрбияләүгә 39 ел гомерен биргән Укытучы күңеле һәрчак балачакта. Шагыйрәнең шигырьләре моның ачык мисалы. Нәниләребезне тыңлагач, моның шулай булуын үзегез дә тоярсыз. Сүзне нәниләргә бирәбез.

(Р. Солтанованың балалар өчен язган шигырьләре сөйләнә). (Укытучыларга багышланган шигырьләре).

“Укытучыма” җыры башкарыла.

А.Б. Роза апа 5 нче класста укыганда ук шигырьләр яза башлый, Саратов гармунында уйнарга өйрәнә һәм уку алдынгысы була. 7 нче класста укыганда иң актив укучы булгагнга, аны дружина советы рәисе итеп куялар. Мәктәп стена газетасы редакциясе әгъзасы була, бик күп шигырьләре шушы газетада басылып чыга.
Шигырь ул – тере җан иясе кебек. Ул язылмый, ә туа – дөньяга килер вакыты җиткән сабый шикелле. Ә аннан соң чшәргә сәләте булганнары, халык тарафыннан үзенеке кебек кабул ителгәннәре яши, мәңгелеккә күчә. Хәзер мин сезнең игътибарны китаплар күргәзмәсенә юнәлтәсем килә. Монда Роза Солтанованың басылып чыккан китаплары. “Күңелем серләре”, шигърият жанрларының бик күбесен үз эченә алган “Сагыну-сагышларым; югалту- табышларым”, кече яшьтәге мәктәп балалары өчен чыгарылган “Балачак сукмаклары” китабы, лирик-фәлсәфи һәм публицистик рухтагы тезмә әсәрләрен туплаган яңа китабы “Мул кояшлы булсын язларым” – болар шагыйрәнең, үз-үзен кабатламыйча, яңача фикер йөртә алуын, каләменең көннән-көн шомара баруын күрсәтәләр. Роза ханымның әлеге җыентыклары үтелгән тормыш тәҗрибәсен үзләрендә чагылдыручы, халык тарафыннан яратып кабул ителерлек шигырьләрдән тора. Алар укучыларны тормыш мәйданында ныклап көрәшергә чакыралар, аңа яшәү дәрте биреп торалар. Ә хәзер сүзне кунагыбызга бирерт вакыт җиткәндер, мөгаен.

(Р. Солтановага сүз бирелә).

Балалар сораулар бирәләр.

Җыр

А.Б. Яшик әле кадерләрен белеп –

Кояшка да, көнгә сөенеп!

Үпкәләшмик юктан, ара бозмыйк –

Татулыкка яшик тиенеп!

Дөньяларга өстик гүзәллекләр –

Матур сүздән, ачык йөзләрдән,

Белгән көе гомер әрәм итмик,

Дөнья калачак бит безләрдән!

· Әйе, Роза Солтанованың шигырьләре үзенчәлекле. Аларда шигъри җанлы шәхеснең тормыштагы җан әрнеткеч ачы хакыйкать белән күзгә-күз очрашуы, рухи һәм иҗади табышлары чагыла. “Бу дөньяда мин кем, мин ни өчен яшим, миңа нишләргә?” – дигән мәңгелек фәлсәфи сорауларга җавапны ул, нечкә хатын-кыз җаны аша уздырып, өзлексез эзли.

(“Тормыш мәгънәсе яки чынбарлык”, “Сәламәтлек”, “Ахырзаман”, “Наркоман”, “Үлгәннәргә юк бит яшәүләр”, “Көз”, “Мәрҗән нурлы таң”, “Тойдым микән бәхет шул булуын”, “Юллар”, “Кадерен белегез” шигырьләре яңгырый ).
А.Б. Шагыйрәнең мәктәп бәйрәмнәре өчен бик күп сценарийлары бар. Алар арасында “Сәрхүш чыршы эзли”, “Алар яшәргә туганнар”, “Нәрсә ул бәхет”, “Табигать законнары”, “Ялгыш адым”. Ә менә соңгысын, безнең тормышыбызга көннән-көн ныграк үтеп керүче наркомания турындагысын укучыларыбыз биология укытучысы Хәйдәрова Тәнзилә Әбелгас кызы җитәкчелегендә сәхнәгә әзерләделәр. Рәхим итеп шуны карап узыйк.

(“Ялгыш адым ” – наркомания турында)

А.Б. Роза апаның безгә киләчәген ишетү белән укучыларыбыз арасында шигырьләренә иллюстацияләр, шигырь язу буенча конкурслар оештырдык. Рәсем конкурсында җиңүче укучыларыбыз:
- 10 нчы класстан Михритдинова Фирузә,
- 7 класстан Фазлыева Гүзәл, Фәйзуллина Адилә

- 6 класстан Минһаҗева Айгөл һәм Вәлиева Алсу, 

- 5 класстан Валиахметов Илсур, 
- 4 класстан Сәйфетдинова Алсу, Гөбәйдуллина Айгөл, Габдрахманов Раиль, 
- 2 класстан Камалова Алинә.
Иң оста шигырь язучыларыбыз

- 6 класстан Галиуллина Гүзәл, Хафизова Регина, 
- 5 класстан Хафизова Айназ. (шигырьләрен сөйлиләр).

А.Б. “Җирдә атлап барыр юлым дәшә,

Әле һаман яшәп туймадым,

Изгелекләр эшләү күңелемдә,

Мул кояшлы әле язларым

Озын гомер телим исәннәргә

Яшәп әле бер дә туймадым!” – дип яза Роза ханым. Әйе, Роза апа, яшәп бер дә туймагыз әле, иҗат чишмәгез бер дә саекмасын, каләмегез кулыгыздан төшмәсен! Сезгә исәнлек, иминлек, иҗади уңышлар телибез. Киләчәктә дә безне яңа китапларыгыз белән сөендерегез.
